
КИРИШҮҮ


Фразеология – тил илиминин бир бөлүмү.  Ал  өз алдынча лингвистикалык тармак болуп  50-жылдары  калыптанган. Биздин өлкөдө  анын өнүгүшү  советтик тилчи академик  В.В.Виноградовдун ысмы менен байланыштуу. Ал фразеологизмдерди  изилдөөнүн маселелерин аныктап, алардын түрлөрүн ажыратуу менен фразеологияга  негиз салган. Фразеологиянын изилдей турган объектиси -   фразеологизмдер. «Фразеология» деген термин гректин «phrazls» - «түрмөк, айкалыш» жана «logos» - «сөз,  илим» деген сөздөрүнөн алынган. 


Фразеологизмдер - тилибиздин көркөм сөз каражаттары. Мындай сөздөргө  кыргыз тили  абдан бай. Кыргыз тилиндеги  фразеологизмдерге биринчи жолу  Ж.Шүкүров  илимий  жактан  изилдөө жүргүзгөн. Анын «Кыргыз  тилиндеги фразеологиялык айкаштар жөнүндө» деген 1956-жылы Кыргыз ССРнин тил жана адабият институтунун жыйнагында  жарык көргөн макаласы фразеологизмдерге арналган кыргыз тилиндеги алгачкы эмгек болуп  саналат. Андан бери фразеология боюнча жалпы тил илиминде да, түркологияда да (анын ичинде кыргыз тилинде) илимий иштер иштелип, көптөгөн макалалар жарык көрдү. Фразеологизмдер ар тараптан иликтөөгө алынды. Натыйжада фразеология тилдеги өзүнчө сөз каражаттары болгон фразеологиялык айкалыштарды изилдей турган тил илиминин бир бөлүмүнө айланды. Изилдей турган объектиси такталды. Бул ишке өз салымдарын кошкон Ж.Шүкүровдон кийин Ж.Осмонова, Ж.Мамытов, Ж.Мукамбаев, Б.Суранчиева, А.Назаров, Ж.Чыманов, Р.Токсоналиева, Р.Эгембердиев, Г.Жамшитова, И.Исабеков ж.б. окумуштуулар болушту. Азыр да тилибиздин бул тармагы илимий теориялык, практикалык, методикалык жактан иликтенүүдө. Мисал катары,  2001-жылы Ж.Осмонова, К.Коўкобаев, Ш.Жапаровдор тарабынан кайрадан толукталып, 7980  фразеологизмдерди камтыган «Кыргыз тилинин фразеологиялык сөздүгүнүн» иштелип чыккандыгын атасак болот.
2. Адамдагы оң сапатты билдирүүчү фразеологизмдер
1. Ажат ачуу: Бирөөнүн өтүнүчүн, тилегин орундатуу, муктаждыктан куткаруу, керегине жароо. Мисалы: Болуш эмне күлөсүз. Мен сизге ажат ачабы деп келдим. (Каимов)

2. Ак жүрөк: Чынчыл, өзүнүн көз карашы жана сезими туруктуу, адилет, ак ниет. Мисалы: Ким жакшы, ким жаман, ким ак жүрөк, ким алдамчы экенин эми билди. (Айтматов)
3.Ак көңүл: Көңүлүндө кири жок, арамдыгы жок, кишинин көңүлүн калтырбаган, оюна кек албаган адам. Мисалы: Журуш - турушуна, кыял-жоругуна, сөзүнө караганда элпек, тил алгыч, ак көңүл адам көрүнөт. (Баялинов.)

4.Ала жипти аттабаган: Барбалактаган, ак көңүл, оюнда кири жок, бирөөгө кара санабаган, жаман ишке барбаган, бирөөнүн бир нерсесин албаган. Мисалы: Бирөөнүн ала жибин аттабаган Дүйшөнкулду колхозчулар тандашып кампачы кылып шайлашты.(Баялинов)

5Ала көөдөн: Барбалактаган,ак көңүл, оюнда арамдыгы жок. Мисалы: Ала көөдөн эр Манас, капканга кирсе өлөт» деп. (Манас) Ала көөдөн адамга, Аманат буюм тапшырба.(Осмонкул)

6.Бармагынан бал тамган: Өтө чебер, абдан устат, колунан көөрү төгүлгөн. Мисалы: Бармагынан бал тамган жигит.

7.Башын жерден албоо: Бир нерсеге абдан берилип, жан - дили менен киришүү, үзгүлтүксүз аракет кылуу, баш көтөрбөө. Мисалы: Иш дегенде башын жерден албайт.(Ала-Тоо)

8.Бетинде кызылы бар: Уяттуу, ыймандуу, абийири бар. Мисалы: Бетинде кызылы бар болсо анте койбос. Бечара бетинде кызылы бар тура.

9.Бир кищидей бар экен: Кадырлоого, сыйлоого татый турган, кереке жарай турган адам деген мааниде. Мисалы: Айткан сөздөрүнө, жүргөн турганына караганда бир кишидей бар экенсиң балам»- деди карыя мага ыраазы болуп.

10.Зээни кейүү: Бир нерсеге же бирөөгө боору ооруп, жаны ачыган абалда катуу кайгыруу, капалануу. Мисалы:  Жаачыдай болуп арыктаган кызын көрүп энесинин зээни кейиди.(Байтемиров)
11.Жайыл дасторкон: Үйүнөн тамак-аш үзүлбөгөн, казан - аштуу, кең пейил, берекелүү, берешен, март. Мисалы: Мырзабай жылмая күлүп, жан - алы калбай жайыл досторконун жайды.(Жантошев)
12.Жан - алы калбоо: Эпилдеп асты - үстүнө кичи пейил, жайдары, жакшы мамиле жасоо. Мисалы: Анын жан - алы калбай жалына баштады.(Ч.Айтматов.)

13.Жан дили менен:Чын жүрөктөн абдан берилип, ыкласы менен, ынтасын койуп бардык күчү менен. Мисалы: Данияр кандайдыр бир нерселерди тыншап, ошого жан дили менен кулак салып, отурган өңдүү туюлат.(Ч.Айтматов)

14.Жанды жанга куруу: Бардык күчүн, бүт мүмкүнчүлүгүн жумшап аракет кылуу, тыным албай, баш көтөрбөй иштөө. Мисалы: Михаил үйүнө келгенден бери жанын жанга куруп арабасын жасап алды.(Убукеев)
15.Жан тартуу: Бирөөгө жакынсынуу, анын таламын талашуу, жактоо, колдоо, жардам кылуу. Мисалы: Кызыл баш манапка да жан тартат. Чүнчүтпө баламы,- деп апам мага да жан тартат.(Касымбеков)
16.Жөн билги: Ар нерсени өз учурунда туура түшүнгөн, бир нерсенин жайын түз түшүнө  койгон билимдүү, эстүү - баштуу. Мисалы: Жеңем жөн билги адам эле.(Ала-Тоо)
17. Жүзү жарык: Ажарлуу, жайдары. Мисалы: Жүзү жарык, жылдыздуу адам. Карындашым Кундузжан, жүзүң жарык кундуздай. (Токомбаев)
18.Ийин жандырбоо: Көңүлүн калтырбоо, уят кылбоо, шагын сындырбай сураганын берүү, айтканына макул болуу. Мисалы: Ийин жандырбаңыз, шагым сынбасын.(Убукеев)
19.Ит жандуу: Ар кандай кыйынчылыкка, кыйноо -  кыстоого чыдамдуу, жаны бек, чыдамкай. Мисалы: Шорум ай, ит жандуу белең, ушундан көрө туулбай калсаңчы - деп Кенжеке жашын тыйбай, Батыйкандын кан - сөөлүн жууп мандайында отурган.(Сыдыкбеков) 
20.Ичи кең: Пейили кенен, бир нерсеге ичи таардык кылбай, ар нерсени терең ойлогон адам. Мисалы: Кең пейил ичи кең адам экен. (Ала-Тоо)
21.Ичин кенен таштоо: Кең пейилдик кылуу, марттык кылуу, ичи тарыбоо. Мисалы: Ичин кенен таштады.

22.Кол ийиктей: Өтө илбериңки, элпек, тил алчаак. Мисалы: Кол ийиктей эпилдеген келинине, Бурмаш суктана карады. 
3.Адамдагы терс сапатты билдирүүчү фразеологизмдер
 1. Айга колу жеткендей: Телегейи тегиз болгондой, болуп - толуп тургандай. Мисалы: Бул эмне айга колу жеткендей керилип калган. Койкоюшуп жүрүшчү, айга колу жеткендей.(Маликов)
2. Ак кол: Оор ишке кол тийгизбеген, эмгекти сүйбөгөн, бекер жүргөндү жакшы көргөн, жалкоо, жан  бакты адамдарга колдонулат. Мисалы: Алар ак кол болуп жаман болуп кетишти. Экөөбуз ак кол болуп чамабыз келе элек.(Сыдыкбеков)
3. Ала канат: Туруксуз, женил мүнөз, мактанчаак. Мисалы: Ала канат жигитке кылтыңдаган кыз жакшы.(фольклор)

4. Ала колдоо: Адилетсиз мамиле кылуу, тең санабоо, аң улап мамиле жасоо Мисалы: Ала колдоп кетти деп артыңдан күбүр кылбасын.(фольклор)

5. Алма быш, оозума түш: Кыйналып эмгек кылбаган, бекер, даяр оокатка көнгөн адамдарга карата колдонулат. Мисалы: Алма быш, оозума түш, - деди.
6. Апкай тил: Бал тилге салып, куулук көрсөтүүнүн, алдоонун амалы. Мисалы: Анын апкай тилине алдандың.(Чалкан)
7. Арасына от жагуу: Араздаштыруу, бирин-бирине жаман көрсөтүү. Мисалы: Сен эки кишинин ортосунда от жакпа. Арасына от жагып ажырата албайсың.(Чалкан)
8. Ары жок: Уяты жок, намысы жок, уялбаган, намыстанбаган адам. Мисалы: Ары жок күлкүчү, санаасы жок уйкучу.(макал)
9. Ач көз: Көзү тойбогон, жакшы нерсеге көз арта берген, сугалак, дүнүйөкор. Мисалы: Ач көз өлсө да дүнүйөгө тойбойт, бирөөгө көз артканын койбойт.(Шүкүрбеков)

10. Баш кесер: Киши өлтүргүч, кан ичкич зулум, киши өлтүргөндөн кайра тартпаган мыкаачы. Мисалы: Баш кесерлер жоголуп, кубанып жүргөн чыгаарбыз.(Токтогул)
11. Бети бозорбойт: Эч уялбайт, кебелбейт, тартынып да койбойт. Мисалы: Бети бозоруп койсо боло.(Чалкан)
12. Бети кара: Алсыз, уятсыз, адамгерчилиги жок, маскара. Мисалы: Ой бети кара оозуң, мурдуң кыйшайбай туруп кантип ушуну айттын.(Байтемиров)
13. Беш колун салуу: Коомдук мүлккө, башка нерсеге, бирөөгө тиешелүү нерсеге ач көздүк, сугалактык менен мамиле жасап, өз кызыкчылыгына пайдалануу. Мисалы: Коомдук мүлккө беш колун салып жиберген бүлдүргүчтөрдүн бети ачылды.(Чалкан)
14. Беш өрдөгүн учуруу: Калп айтуу, жалган айтуу. Мисалы: Каапыр какылдак беш өрдөгүн учура койду.(Сыдыкбеков)
15. Битин сыгып, канын жалоо: Абдан зыкым колунан эч нерсе чыкпаган, сараң, битир. Мисалы: Андай сараңдык, ач көздүк байлардан башкаларга өтпөсүн.

16. Жаасын салуу: Чыр чыгаруу, чатак салуу. Мисалы: Жаасын салбай жөн турат.(фольклор)
17. Кошомат кылуу: Жагынып ичи койнуна кирүү, жакшы көрүнүштүн аракеттин кылуу. Мисалы: Жакшы аттуу болгусу келип аткандыр ой - бойуна койбой жойпуланып.(Чалкан).

18. Жалпак тилге салуу: Бирөөнү жалпак тилге салып алдоо, азгыруу, өзүнө тартуу, көксөгөн максатына жетүү, сөздү жылмалап сүйлөө. Мисалы: Ал жалпак тилге салып жайкап сүйлөдү. Алыкул жалпак тилге салып аялын алдады.(Баялинов)
19. Жан күйгүзүү: Ачуусуна тийүү, ызаасын келтирүү, кыжырлатуу. Мисалы: Туугандардын жан күйгүзө айтканын Сарала унчукпай укту.(Сыдыкбеков)
20. Жел колтук: Жеңил мүнөз, туруксуз. Мисалы: Зинаны Батыш жел колтук кылып бузуп жиберди.

21. Жоон көкүрөк: Эрдемсинген, баатырсынган, күрсүлдөгөн, мактанчаак .Мисалы Чаке, жоон көкүрөктөрдү теске салаарсыз деген үмүттөбүз (Чалкан)
22. Жүзү кара: Арсыз, уятсыз, адамгерчилиги жок шерменде. Мисалы: -Ооба жүзү кара!- сенин шермендечилигиң уктаган.

23. Жүргөн жерине чөп чыкпайт: Жөн жүрө албайт дайыма бузукулук иш жасоо, ушак - айың, кеп чыгарып, ырк бузуу, бүлүнтүп жиберүү. Мисалы: Анын жүргөн жерине чөп чыкпайт.(Ала-Тоо)
24. Ичине кара таруу айланбоо: Өзүнөн башка эч кимге жакшылык кылбоо, ичи таардык кылуу, бирөөнүн жакшы жагын көрө албоо, Мисалы: Анын ичине кара таруу да айланбайт.(Ала-Тоо)
25. Каада чайкоо: Кесир кылуу, пейил кетүү. Мисалы: Кыз кезинде бул чүрөк каада чайкап эле бузган.(Сейтек)
26. Кара жүрөк: Ниети бузук, кара санатай, оң санабаган кара ниет. Мисалы: Канчоро кан болуп, Бийликти кара жүрөк жүргүздү.(Семетей)
27. Кесир чайкоо: Менменсинүү, пейил күтүү, бой көтөрүү. Мисалы: Обу жок кесир чайкоонун кереги  не.

4.Фразеологизмдин кээ биринин колдонушу жана мааниси боюнча Х.Карасаевдин «Накыл сөзү» сөздүгүндө чечмеленип айтылышы.

1.Ак көңүлдүн аты арыбайт. Жада калса сырт турпатында ак сакалдык сөөлөт болсочу. Же салабаттуулук каадаса жок,  же кыжырлануу катаалдыгы жок.Ак көңүл байкуш экени бир көргөн адамга көрүнүп турган бечара. Мындайларды «Ак көңүлдүн аты арыбайт, аты арыса да өзу жарыбайт» деп коёт эмеспи.(Ч.Айтматов).


Ак көңүлдүн аты арыбайт - эмнеге жумшаса да кете берген, эмне сураса да бере берген, адамдын көңүлүн оорутпаган, ичинде кири жок, жакшылык кылгысы келген адам. Дайыма унаа үстүндө жүргөнгө көнгөн кыргыз жөө басканды жаман көргөн. Кыргыздар илгери көчмөн болгондуктан малына карап бири - биринен алыс жашашкан. Бири - бирине ат менен гана катташкан. Базар болбогондуктан керектүү нерсени бири - биринен сурап алышкан, убадага бек болгон жана суратпай жеткирип берген. Албетте, эл болгон соң түрдүү адамдар чыгат эмеспи, кээ бир адамдар алган нерсесин убагында ала албай кайта - кайта сураган. Мындай учурда берген адам өзү барып алган. Атынын арыгына караган эмес. Ушундан улам «Ак көңүлдүн аты арыбайт» деген накыл сөз чыккан. Ал жалпы эле көңүлчөөк, дили жумшак адамдарга сыпат.

2.Амантай жоомарт.

-Сейтек болсо Амантайдан да март - деп жылмайып койду. Ал эчтемесин аябайт. Анын буюму меникинен көп.

А.Токонбаев.


«Амантай жоомарт»-барып турган берешен, март, колу ачык барбалактаган адам. Кептин төркүнү араб фарсылардын жомогундагы Хатыштай аттуу адамга барып такалат. Атантай эки сөздөн түзүлгөн:  арабча «катыш» көчмөн бедөөнүн энчилүү аты; «тай - катыш» чакан уруунун аты. Ошентип Хатыштай кыргыздарда Амантай болуп калган. Казактар дагы башкачаарак айтат. Бул жомок ислам тараган Орто Азия элдеринин чыгарган хикаяларына(ангемелерине) байланыштуу кыргыз элине тараган. Атантай жоомартты казак акындары илгерки убакта өлөң китеп катары чыгарышкан. Ал өлөң китептерди Казанда  жана башка шаарларда бастырып чыгарышкан, элге тараган кыргыздын сабаттуу адамдары көп окуган. Ошондуктан берешен, март адамдын бардыгын Амантайга теңешкен. Кыргыз элинин салтында да колу ачыктык марттыкты, адамгерчиликтин жогорку баскычы катары көргөн. Жалгыз Атантай жоомарт эмес, Касым жоомарты казактын атактуу көзелчиси Шайкил Ислам уулу Жусупбек деген Жети-Суудан чыккан акын өлөң китеп кылып элге тараткан.

3.Салакалуу боз бала. 

     Суудан чыккан бөбөгүм,
 Салам берип ырдачы.
          Илээшип жүрүп алып кел,
                  Иним сага берейин.
(Токтогул).


«Салакалуу боз бала» - салакалуу адам, билимдүү, зээндүү, ашык сүйлөбөгөн, сөзү мазмундуу деген мааниде. «Салака»-фарс-тажик тилдеринде «салика» болуп айтылат, шык, тууш деген мааниде да колдонулат.Мындан башка да кыргыз тилинде «салака» деген сөз бар. Ал кесепет деген мааниде. «Анын салакасы мага тийди» деген сүйлөмдөн байкоого болот. Анчейин гана тыбыштары окшошуп калган омоним сөздөр.

4.Ак каптал болгон.
«Көп адам ак каптал» деп атап алган

Бир кишини жумшай салып жатып калган.
 (Тоголок Молдо)

а) Өтө же куукай, амалдуу, тапан, арамза адам. Иштен качып түрдүү шылтоо издеген адам.
б) Өтмө мааниде көп минилбеген аттын жону жоор болуп, басмайылы өлөң капталын кесип, ак жүн чыгып калат.
5.Асан кайгы.

Жигиттер, ар иш кылсаң тобокел кыл,
Угаарсын да кетээрсин.
Асан кайгы - түбү жок кара суу болоор,
Түшөөрсүн да кетээрсиң.

 (санаат-насыят терме ыр)


«Асан кайгы» - ыгы жок  кайгыра берген, кайгыдан башы чыкпаган адам. Бул лакап кептин төркүнү - байыркы жомоктордогу Асан деген адамга тиешелүү. Ал элдин оор турмушун женилдетүүнүн камын ойлоп, санаага батып, жабыр тарткан экен.
6.Аягы сай таппаган.

Калмактан келген жай таппай,
Казактан келген бай таппай,
Тентиген бир кул сай таппаган.

«Манас».


Эч бир жайга тура албаган, эч жерге байыр алып турбаган адамга карата айтылат. Сөздүн төркүнү камгак деген өсүмдүккө келип такалат. Илгери уламыштан камгактан  сураган экен - эмне үчүн сен тоголонуп, жумаланып эле жүрөсүн? Кайда барып токтойсун?

-Менин жүрөөрүмдү жел билет, конорумду сай билет» деп жооп кайтарган экен. Камгак өсүмдүгү кичине эле жел болсо, тамырынан үзүлөт да жумаланып кете берет. Сайга барганда токтоп, ошол жерге бардык камгак жайыла берет. Ушунун өзү да адамга сыпат болуп калган.

КОРУТУНДУ


Кыргыз элин башка элдерден айырмалап турган улуттук өзгөчөлүктөрүнүн бири  болгон - эне тилин өсүп келе  жаткан  жаўы муунга чып-чыргасын коротпой өткөрүп берүү, үйрөтүү мурунку муундун адамдарынын, айрыкча тилди үйрөтүп жаткан педагогдордун  ыйык милдеттеринен. Күнүмдүк турмушта пайдаланууда эч кандай чечмелөөсүз эле түшүнүүгө боло турган  сөздөрдөн айырмаланып, фразеологизмдер  ата-бабадан мурас катары  элдин турмуш –тиричилиги, каада-салты, үрп - адаты, адеп - ахлагы, диний ишенимдери  жөнүндөгү маалыматтарды өз ичине камтыган татаал тилдик бирдик, көркөм каражат болуп саналат. Мындай  сөздөрдүн  тарыхын билип, маанисин атайын чечмелемейин толук түшүнүүгө мүмкүн эмес.  Кыргыз тилинин көркөмдүгүнө, элестүүлүгүнө, таасирдүүлүгүнө өз салымын кошкон бул сөздөрдү үйрөнүп, өз кептерибизде колдонушубуз керек.

